
Il-Kumitat iltaqa' fil-Palazz, il-Belt Valletta, fis-7:15 p.m.

Talba

MINUTI

Il-Minuti tal-Laqgħa Nru. 29 li saret fil-15 ta’ Marzu, 2006 ġew konfermati.

  THE CHAIRMAN (Onor. Charles Mangion): Ngħaddu għall-korrispondenza u nitlob lis-segretarja sabiex taqraha. 

  L-ISKRIVANA TAL-KUMITAT:  Għandna ittra li ġejja mingħand Mario Falzon, chairperson Bord tal-Koperattivi, indirizzata liċ-chairman tal-Public Accounts Committee u tgħid hekk:

“Onorevoli Dr Mangion,

Qed niktiblek dwar l-artikolu li deher fil-ġurnal The Malta Independent on Sunday tad-19 ta’ Marzu 2006, paġna 5.  F’din il-kitba intqal li l-Onorevoli Joe Abela kiteb lill-Public Accounts Committee biex il-Bord tal-Koperattivi jiġi investigat għax ma mexiex b’responsabbilta` fil-kwestjoni tal-Koperattiva tat-Tjur.

Fost il-funzjonijiet tal-Bord tal-Koperattivi kif speċifikat fl-Att Nru XXX ta’ l-2001 insibu:

3(a) li jirreġistra, jissorvelja u jeżerċita’ superviżjoni fuq soċjetajiet koperattivi u jiżgura konformita’ mad-dispożizzjonijiet ta’ dan l-Att.

Għas-sodisfazzjon tiegħek u tal-Kumitat qed nibgħatlek lista tas-superviżjoni li ta l-Bord tal-Koperattivi tul is-snin bit-tama li jara din il-koperattiva taħdem u tqum fuq saqajha.  Il-Bord baqa’ jagħti s-sehem tiegħu skond il-liġi sa ma fl-aħħar ġimgħat ġie miftiehem li l-koperattiva kellha tlaqqa’ l-membri biex jitkellmu dwar jekk hemmx futur għall-eżistenza tal-koperattiva.

Mehmuż ma’ din l-ittra qed nibgħatlek kronoloġija qasira dwar l-interventi u s-sehem li ta l-Bord tal-Koperattivi tul is-snin lill-Koperattiva tat-Tjur Limitata.

Filwaqt li ntennilek li l-Bord tal-Koperattivi huwa dejjem disponibbli sabiex jgħin lilek u lill-Public Accounts Committee,

Dejjem tiegħek

Mario Falzon”.

Ma’ l-ittra hawn lista li turi l-interventi msemmija.

  THE CHAIRMAN:  Dik kienet il-korrispondenza li rċevejna li hija relatata wkoll ma’ l-item li għandna għad-diskussjoni llum u fil-fatt nista’ nibda billi mal-ewwel nitlob lill-Awditur Ġenerali sabiex, jekk jogħġbu, jieħu postu madwar il-mejda.

Is-Sur Joseph G. Galea ħa postu madwar il-Mejda.

DISKUSSJONI DWAR L-ITTRA MIBGĦUTA LILL-KUMITAT MILL-ONOR. JOSEPH ABELA - KOPERATTIVA TAT-TJUR U KOPERATTIVI IN ĠENERALI

  THE CHAIRMAN:  Nistieden ukoll fuq il-Mejda magħna lill-uffiċjali nkarigati mill-koperattivi.  
Is-Sur Frans Borg, is-Sur Mario Falzon u s-Sur Emanuel Zahra ħadu posthom madwar il-Mejda.

  THE CHAIRMAN:  Naħseb li jkun floku li nibda billi nistieden lill-Onor. Abela, li fuq talba tiegħu qed issir din il-laqgħa, sabiex jibda jagħmel il-mistoqsijiet lis-Ssinjuri li għandna quddiemna.

  ONOR. JOSEPH ABELA:  L-ewwelnett nirringrazzjakom talli għoġobkom tiġu hawnhekk u nixtieq li tibdew billi tispjegawlna ftit x’inhi l-funzjoni tal-bord tal-kooperattivi.

  IS-SUR FRANS BORG (Segretarju Permanenti fil-Ministeru ta’ l-Edukazzjoni, Żgħażagħ u Mpjieg):  Mr Chairman, miegħi hawn is-Sur Mario Falzon chairperson tal-bord tal-kooperattivi u s-Sur Emanuel Zahra segretarju tal-bord tal-kooperattivi li se jkunu qed iwieġbu għal dawn il-mistoqsijiet tagħkom.  

  IS-SUR MARIO FALZON (Chairperson tal-Bord tal-Koperattivi):  Il-funzjoni tal-bord illum hija differenti milli kienet ftit tas-snin ilu.  Il-liġi l-ġdida li saret fl-2000 għamlitha ċara x’inhi l-funzjoni tal-bord.  Illum il-bord huwa r-regolatur li jirreġistra l-koperattivi, jissorvelja u jara li l-koperattivi qed jimxu skond il-liġi u jagħmel il-monitoring.  Waqt li jirreġistra l-koperattivi, irid jagħmel ċert li min qed jersaq biex jirreġistra koperattiva qed jifhem eżatt x’inhi koperattiva u allura jiġi jispjegalhom is-seba’ prinċipji bażiċi li jiggwidaw lill-koperattivi.  

Min jiġi biex jirreġistra koperattiva l-ewwel irid jissottometti business plan għall-attenzjoni tal-bord sabiex il-bord jagħmel ċert li dawn jafu x’inhuma jagħmlu.  Ladarba jagħmel dik l-evalwazzjoni, ikun jista’ jieħu d-deċiżjoni dwar jekk għandux jagħmel full registration jew reġistrazzjoni proviżorja.  Jiġifieri filwaqt li qabel il-bord kien jidħol f’ċertu day to day running tal-koperattivi – ħaġa li ma kellux għalfejn jagħmel –  il-liġi ġdida spjegat ċar x’inhu r-rwol tal-bord, x’inhu r-rwol tal-fond ċentrali u x’inhu r-rwol ta’ l-APEX.  Fejn qabel il-bord kien jagħti ċerti pariri, anke ekonomiċi, illum m’għadux jagħmel dan għaliex dak illum tagħmlu l-APEX, u fejn qabel il-bord kien responsabbli li jiġbor il-5% contribution tal-koperattivi, dak m’għadux jagħmlu lanqas għaliex dik illum hija funzjoni tal-fond ċentrali.  Jiġifieri r-rwol tal-bord huwa biss dak ta’ regolatur.

  ONOR. JOSEPH ABELA:  Sur Falzon, kemm ilek president tal-bord?

  IS-SUR MARIO FALZON:  Jien ili chairperson għal dawn l-aħħar ħames snin.

 THE CHAIRMAN:  Ħalli nikkjarifika xi ħaġa.  Inti semmejt il-bord, l-APEX u l-fond ċentrali.  X’relazzjoni hemm bejniethom?

  IS-SUR MARIO FALZON:  Il-moviment qiegħed fuq tliet pilastri; hemm ir-regolatur li huwa l-bord tal-koperattivi, l-APEX li hija l-organizzazzjoni tal-koperattivi, qisha bħal speċi ta’ union, u l-fond ċentrali tal-koperattivi.  Il-koperattivi obbligati li jagħtu 5% tas-surplus lill-fond ċentrali jekk ikunu għamlu qliegħ, għax jekk ma jkunux għamlu qliegħ allura ma jikkontribwixxux.  Il-fond qiegħed hemmhekk biex jgħin lill-koperattivi stess jibbenefikaw. Ħalli nagħti eżempju.  Il-koperattiva li tagħmel investiment tmur il-bank, tissellef ammont ta’ flus imbagħad il-fond jagħti sussidju fuq l-interessi li jkun se jħallas lill-koperattivi.  Dawn il-flus huma tagħhom stess u jużawhom għal dak l-għan, apparti li jistgħu jintużaw ukoll għat-taħriġ tal-membri fil-moviment koperattiv.  Dak huwa kif inhu magħqud il-moviment koperattiv.

  THE CHAIRMAN:  Imma l-bord, bħala regolatur u bħala parti mir-responsabbilta` ta’ monitoring li għandu, jara li l-APEX – li donnha hija l-organizzazzjoni li tagħmel is-sorvelja - tkun qiegħda tagħmel xogħolha, jew dmirha jew l-obbligi tagħha anke bħala konsulenza u pariri eċċ fir-rigward tal-koperattivi?

  IS-SUR MARIO FALZON:  Il-bord għandu l-funzjoni li jagħmel monitoring fuq il-koperattivi kollha, fis-sens li jara li dawn qed jimxu skond il-liġi tal-koperattivi.  Issir laqgħa ġenerali fejn jiġu sottomessi d-dokumenti kollha u dak li hu miktub fil-liġi aħna nagħmlu monitoring tiegħu.  Fejn tidħol l-APEX, aħna rridu naċċertaw mhux l-operat per se tagħha, imma li hi qed timxi skond il-liġi.  Issa rigward konsulenza, dik tagħtiha jekk tiġi mitluba mill-koperattivi.  Qed niftehmu jew le?

  THE CHAIRMAN:  Qed niftehmu imma jekk tonqos l-APEX …

  IS-SUR MARIO FALZON:  Jekk tonqos f’liema sens?  Għax jekk ikun hemm koperattiva li tmur għand l-APEX …

  THE CHAIRMAN:  Sur Falzon, inti qed tgħid li l-bord jagħmel il-monitoring u jien nixtieq inkun naf xi tfisser fis-sustanza l-kelma “monitoring” għax jista’ jkun monitoring fejn tħalli kollox għaddej u ma tirreaġixxix u monitoring fejn jekk tara li koperattiva mhix qed timxi tajjeb, tiġbed l-attenzjoni. Qed nistaqsi biex wieħed ikun jaf x’inhuma l-parametri tar-responsabbiltajiet ta’ kull struttura għax wara kollox dan huwa l-iskop ta’ dan il-kumitat.  Tajjeb li nkunu ċari u ngħidu “dan” għandu “din” ir-responsabbilta’, l-“ieħor” għandu “dik” ir-responsabbilta’ u l-“oħra” għandha “dik” ir-responsabbilta`.  Xi ħadd irid iġorr ir-responsabbilta` għax inkella l-ballun jibqa’ għaddej minn wieħed għall-ieħor!  Veru li nista’ forsi ninstema’ antipatku pero` nixtieq inkun naf meta tgħid “monitoring” what does it imply fis-sustanza.

  IS-SUR MARIO FALZON:  Nassigurak li m’intix tkun antipatku, għandek kull dritt u kull raġun tistaqsi, anzi huwa importanti li tifhem kif jaħdmu l-koperattivi għax xi kultant hemm il-perception li l-koperattivi huma entita` ftit abnormali.  

Jekk xi ħadd jonqos, ovvjament il-bord irid jieħu nota tagħha u jieħu azzjoni, kemm jekk issir mill-APEX u kemm jekk issir mill-koperattivi, speċjalment fejn jidħlu l-interessi tal-membri.  Hemmhekk, skond il-liġi, il-bord għandu l-obbligu li jintervjeni.  

  ONOR. JOSEPH ABELA:  Jiġifieri qed nifhem sewwa jiena li jekk għandek kumitat ta’ nies li l-bord qed jarahom li ma tantx huma kompetenti biex imexxu koperattiva, hu jrid jagħtihom parir lill-membri?  Xi tkun l-azzjoni tal-bord f’dak il-każ?  

  IS-SUR MARIO FALZON:  Il-kumitat tat-tmexxija jiġi elett mill-membri.  M’hijiex funzjoni tal-bord li jgħidilhom li t-“tali” u t-“tali” m’humiex kompetenti.  Għalhekk hija sabiħa d-demokrazija fil-koperattivi għax huma magħmula mill-membri u huma l-membri li jiddeċiedu min imexxi l-koperattiva.  M’hijiex funzjoni tal-bord li jindaħlilhom lil min jeleġġu.  Allaħares!  Jekk xi ħadd jersaq lejn il-bord biex jitlob ċerti pariri, il-parir tiegħi dejjem  ikun li fid-dinja tal-lum huwa mportanti li jkollok struttura ta’ professional management, imma ma nistax nobbliga lill-koperattiva tqabbad manager hi.  Jekk huma jaħsbu li huma kompetenti biex imexxuha - u hemm ħafna koperattivi li rnexxew u huma mmexxijin mill-membri – ma nistax nobbligahom biex jagħmlu mod ieħor għax inkella tintilef id-demokrazija.

  ONOR. JOSEPH ABELA:  Meta twaqqfet il-koperattiva tat-tjur?  

  IS-SUR MARIO FALZON:  Ingħatat iċ-ċertifikat f’Novembru ta’ l-1997.

  ONOR. JOSEPH ABELA:  Tista’ tippreżentalna kopja ta’ dan iċ-ċertifikat jekk jogħġbok?  

  IS-SUR MARIO FALZON:  M’għandix miegħi hawnhekk, pero` nibgħatulkom.  

  ONOR. JOSEPH ABELA:  U mill-1997 dejjem irċevejtu r-rapport finanzjarju, l-emendi fl-istatut u r-registered address tal-koperattiva?  Intom suppost iżżommu nota ta’ dawn l-affarijiet.

  IS-SUR MARIO FALZON:  Aħna rċevejna l-accounts tal-koperattiva sa l-2002.

  ONOR. JOSEPH ABELA:  Jiġifieri mill-1997 sa l-2002 għandkom sena b’sena l-accounts tal-koperattivi.

  IS-SUR MARIO FALZON:  Iva, u tajjeb wieħed jgħid li sa l-aħħar accounts li kellna, jiġifieri sa l-2002 - li għandi l-kopja tagħhom hawnhekk - …

  ONOR. JOSEPH ABELA:  Tista’ tippreżentahom lill-Kumitat?

  IS-SUR MARIO FALZON:  Mela le.  Jidher ċar li sa dik is-sena l-koperattiva kienet għadha non trading, jiġifieri ma kenitx qed taħdem per se, ma kenitx qed tagħmel attivita` kummerċjali.  Imbagħad fl-2003 beda jberraq.  

  ONOR. JOSEPH ABELA:  Meta saret attiva.

  IS-SUR MARIO FALZON:  Ma nafx ngħid għax m’għandniex l-accounts ta’ l-2003 u allura ma nistax ngħidlek jekk kenux qegħdin joperaw jew le.

  THE CHAIRMAN:  Jiġifieri sa l-2002 il-koperattiva qatt m’għamlet trading?  Bejn l-1997 u l-2002 din kienet dormant, jiġifieri ma tagħmel xejn?

  IS-SUR MARIO FALZON:  Kienu jiltaqgħu u kien hemm xi funzjonijiet fil-koperattiva, pero` ma kienx hemm operat kummerċjali.  Jien minn dak li hemm fl-accounts nista’ nitkellem.  

  THE CHAIRMAN:  Kienet speċi ta’ social club jiġifieri?

  IS-SUR MARIO FALZON:  Ma nistax nikkummenta jekk kenitx social club jew le, imma jekk, per eżempju, dawn ma bdewx joqtlu għax ma bdewx irabbu u ma bdewx ifaqqsu l-flieles, ma tistax topera, pero` kienet għadha rreġistrata bil-ħsieb li jibdew jaħdmu.  F’Diċembru ta’ l-2003 - u għalhekk jiena bgħatt kronoloġija ta’ ċerti affarijiet li għamel il-bord għax il-bord beda jiffolowjaha mill-1997 u bqajna nitolbuhom biex jgħidulna meta se jibdew joperaw - inbdew proċeduri legali kontra l-ex president u konsulent tal-koperattiva.  

  THE CHAIRMAN:  Proċeduri ċivili?

  IS-SUR MARIO FALZON:  Iva, pero` aħna bħala bord ovvjament ma nidħlux fil-kwestjoni għax hija kwestjoni bejniethom.  Imbagħad fil-bidu tas-sena 2004, il-bord irċieva ittra anonima dwar abbużi li qed isiru fil-koperattiva u b’mod immedjat il-bord waqqaf inkjesta biex tiddetermina jekk kenux qed isiru abbużi jew le.  

  THE CHAIRMAN:  Tista’ tispeċifika x’tip ta’ abbużi ġew allegati lilkom?

    IS-SUR MARIO FALZON:  Kienu qalulna li kien hemm mismanagement  ta’ flus u l-inkjesta ħarġet ċerti rakkmandazzjonijiet lill-koperattiva.  In the meantime dawn reġgħu daħlu lill-istess manager li kellhom qabel.

  THE CHAIRMAN:  Ippermettili nwaqqfek ftit.  Jista’ jkollna kopja tar-rapport ta’ l-inkjesta? 

  IS-SUR MARIO FALZON:  Se nagħtik id-dokumenti kollha.

  THE CHAIRMAN:  X’kien jgħid – fil-qosor – ir-rapport ta’ inkjesta?  Kien hemm mismanagement?   Kien hemm embezzlement?  Kien hemm xi ħaġa oħra?

  IS-SUR MARIO FALZON:  Fir-rapport ta’ inkjesta ħareġ ċar li kien hemm mismanagement.  L-istrutturi nterni ma kenux jeżistu fil-koperattiva u waħda mir-rakkmandazzjonijiet li għamel il-bord ta’ inkjesta kienet li jissaħħu l-istrutturi maniġerjali u l-istrutturi ta’ internal control fil-koperattiva.  

  THE CHAIRMAN:  Mela qegħdin ngħidu li bejn l-1997 u l-2002 din il-koperattiva ma ħadmet qatt.

  IS-SUR MARIO FALZON:  Skond l-accounts kienet non trading.

  THE CHAIRMAN:  Jekk saret inkjesta suret in-nies kienet tivverifika jekk bejn l-1997 u l-2002 sarx trading u jekk l-accounts allura jirriflettux il-verita`, għax inkella jiddispjaċini ngħid li saret inkjesta tal-Mickey Mouse.  Naħseb li l-punto di partenza huwa li jiġi stabbilit jekk bejn l-1997 u l-2002 sarx trading u jekk l-accounts jirriflettux il-verita`.  Għax mhux billi nagħmlu r-rakkmandazzjonijiet u l-affarijiet donnhom jindifnu.  

  IS-SUR MARIO FALZON:  Il-bord ta’ inkjesta kellu tliet punti bħala termini fuqhiex jinvestiga, ċioe` li jinvestiga u jirrapporta dwar allegat misapproprjazzjoni ta’ fondi tal-koperattiva li setgħu seħħew mit-twaqqif tagħha; jeżamina u jevalwa l-fatturi li setgħu wasslu lill-koperattiva għal xi nuqqas ta’ kontroll fil-koperattiva u fl-isess ħin jindaga jekk u għaliex il-membri ma kenux konxji ta’ x’seta’ kien qed jiġri; u jirrikkmanda, jekk ikun il-każ, x’passi rimedjali għandhom jittieħdu sabiex is-sitwazzjoni attwali tiġi rettifikata u biex jissaħħu u jitjiebu l-metodi, l-istrutturi, keeping of proper accounting records, kontrolli nterni, reporting requirements u l-proċedura teknika u amministrattiva tat-tmexxija tal-koperattiva.  

Jiġifieri l-inkjesta li saret, Mr Chairman, marret lura għall-bidu nett.  Jien  ovvjament m’iniex se noqgħod naqra l-inkjesta kollha imma nista’ naqra l-konklużjonijiet.  Dawn jgħidu hekk:

“Il-bord jidhirlu, kif diġa` tkellem b’aktar dettall fis-sezzjoni preċedenti, li:

A. dan ma jidhirx li kien każ ta’ misapproprjazzjoni ta’ fondi imma wieħed ta’ nuqqas ta’ tmexxija tajba u kompetenti fid-diversi livelli.  Is-sitwazzjoni tindika nuqqasijiet strutturali u kollettivi.  

B.  kien hemm tassew fatturi li wasslu lill-Koperattiva għal nuqqas ta’ kontrolli nterni fil-Koperattiva.  Il-fattur prinċipali kien in-nuqqas ta’ nvestiment mill-Koperattiva fir-riżorsi umani maniġerjali u direzzjonali meħtieġa.  Fost fatturi oħra, fil-Koperattiva kellha wkoll tingħata ħafna iktar serjeta` għall-ħtieġa ta’ dixxiplina interna u l-lealta` tal-membri kollha lejn ir-regolamenti.  

Fis-sitwazzjoni attwali tal-Koperattiva kif diġa` deskritta, il-Bord jirrikkmanda li, biex din tiġi rettifikata, il-Bord tal-Koperattivi, bis-saħħa tal-poteri mogħti lilu mill-Artiklu 14(2), jordna li ssir Laqgħa Ġenerali Straordinarja tal-Koperattiva fejn, fost l-oħrajn:

(i) jiġi spjegat lill-membri l-qagħda finanzjarja prekarja kurrenti mill-awditur/konsulent finanzjarju tagħha;

(ii) il-membri tal-koperattiva jingħataw l-opportunita` biex jiddeċiedu jridux jirregolarizzaw is-sitwazzjoni tal-Koperattiva; u jekk iva

(iii) il-membri jaħtru Kumitat ta’ Tmexxija għas-sena 2004/2005, bil-commitment li, bl-għajnuna tal-konsulenti meħtieġa, minbarra li jirregolarizza n-nuqqas sa issa ta’ kontijiet verifikati għas-sena 2003, jissottometti fi żmien qasir kemm jista’ jkun, għall-approvazzjoni tal-membri u, skond kif meħtieġ, tal-Bord tal-Koperattivi, kemm Business Plan u kemm pjan ta’ riorganizzazzjoni tal-Koperattiva li jinkludi ħruġ ta’ kapital ġdid mingħand il-membri malajr kemm jista’ jkun.  

(iv) il-bord tal-Koperattivi javża wkoll li jekk dan ma jsirx fiż-żmien miftiehem għas-sodisfazzjon tiegħu, il-Bord ma jibqgħalux alternattiva oħra għajr dik li joħroġ ordni ta’ xoljiment skond l-Artiklu 100 ta’ l-Att tal-Koperattivi fl-interess ta’ kulħadd.”.    

Jiġifieri l-inkjesta marret lura sal-bidu nett tar-reġistrazzjoni tal-koperattiva u ovvjament l-ewwel ma raw kienu l-accounts.  Jekk fl-2002 il-koperattiva kienet non trading, dawn ma setgħu isibu xejn iżjed, imbagħad ovvjament mix-xhieda li semgħu ħarġu dawk il-konklużjonijiet u r-rakkmandazzjonijiet.  

  ONOR. JOSEPH ABELA:  Sur Falzon, inti għedtilna li l-bord jesiġi li l-koperattiva tagħmel business plan qabel ma tingħata ċ-ċertifikat.  Kif tispjega l-fatt li kien hemm business plan għal din il-koperattiva, ingħata ċ-ċertifikat, bejn l-1997 u l-2002 ma sar business ta’ xejn, u meta bdiet tagħmel il-business bdejna bit-trouble?
  IS-SUR MARIO FALZON:  Ħalli nagħmel korrezzjoni żgħira.  Jiena ma nafx jekk issottomettewx business plan - forsi hawnhekk jista’ jgħinni s-segretarju tal-bord li dak iż-żmien kien involut ukoll għax jien ma kontx involut dak iż-żmien – pero` żgur li mill-1998 ‘il hawn, jiġifieri kemm ili jien fuq il-bord, dejjem tlabna business plan.  Forsi nistgħu nitolbu lis-segretarju jagħtina din l-informazzjoni.

  IS-SUR EMANUEL ZAHRA (Segretarju tal-Bord tal-Koperattivi):  Ma niftakarx bl-amment għax dak issa ilu mill-1997, pero` nista’ niċċekkja.  

  ONOR. JOSEPH ABELA:  Imma wieħed mir-requirements bażiċi sabiex tingħata ċertifikat huwa li l-koperattiva tipproduċi pjan li jagħmel sens u li juri li din se tkun kummerċjalment vijabbli.  Hawnhekk m’aħniex qed nitkellmu fuq perijodu żgħir; qed nitkellmu fuq perijodu ta’ kważi ħames snin.  Anke jekk ma ġiex ippreżentat fl-1997 u forsi ġie ppreżentat fl-1998 jew fl-1999 xorta jibqa’ l-fatt li  din għamlet sa l-2002 non trading u meta fl-2003 bdiet tittrejdja, bdejna bit-trouble.  Suppost li waħda mill-funzjonijiet tal-bord hija li taraw li dak il-business plan jagħmel sens.

  IS-SUR MARIO FALZON:  Jien issa niċċekkja jekk kienx ġie sottomess business plan għax bl-amment ma nistax ngħidlek, pero` l-monitoring tal-bord huwa aktar mixħut biex jara li l-liġi qed tiġi osservata.  Aħna m’aħniex qegħdin hemmhekk biex nagħmlu monitoring ta’ kemm qed jagħmlu qliegħ u telf.  Jekk ikunu qegħdin jagħmlu t-telf wieħed irid joqgħod attent ukoll, imma m’hijiex il-funzjoni tal-bord li jindaħal fuq il-mod ekonomiku tal-koperattiva.  

Sadanittant aħna konna ktibna wkoll lill-koperattiva biex tinfurmana meta se tibda topera għax ma jfissirx li għax tkun waqqaft koperattiva, din se tibda topera mill-ewwel.  F’dan il-każ, per eżempju, għandek bżonn hatchery fejn tfaqqas, razzett fejn trabbi u biċċerija fejn toqtol it-tiġieġ.  Jista’ jkun li dawn il-grupp ta’ bdiewa ma rnexxilhomx jaslu fejn kellhom jaslu jew forsi damu biex waslu fejn waslu, imma m’hijiex il-funzjoni tal-bord li jgħidilhom li għax m’humiex qegħdin joperaw se jagħlaqhom u jaqtagħhom mir-reġistru.  Il-koperattivi għandhom ħafna obbligi li bil-liġi jridu jwettquhom, fosthom li jinformaw lill-bord meta se jibdew joperaw.  U dak huwa l-monitoring li jrid jagħmel il-bord; li dak li hemm fil-liġi jiġi osservat.  

  THE CHAIRMAN:  L-Onor. Fenech.

  ONOR. TONIO FENECH (Segretarju Parlamentari):  Irrid nagħmilha ċara li hawnhekk ħadd m’hu qed jipprova jibgħat il-messaġġ li b’xi mod qed neżoneraw lill-istess membri tal-koperattiva li għandhom responsabbilta` kollettiva li jaraw li l-operazzjoni qed issir, pero` nixtieq infakkar li din hija wkoll limited liability company.  Issa d-differenza bejn koperattiva u limited liability companies oħrajn hija li rrispettivament minn kemm għandu shareholding fil-koperattiva, kull membru għandu l-istess vot; one member one vote.  Dan ifisser li s-saħħa tal-membri hija ħafna iktar minn ta’ shareholder fil-Bank of Valletta għax shareholder fil-Bank of Valletta li għandu 400 share, għalkemm jista’ jkun għandu 400 vot, ikunu 400 vot f’eluf kbar ta’ shares, filwaqt li dan b’400 vot fil-Bank of Valletta kien ikollu vot daqs min għandu miljun share.  Jiġifieri rridu nifhmu li membri fil-koperattiva għandhom say akbar minn shareholders normali f’kumpannija.

Ir-responsabbilta` tal-bord – jien għamilt it-teżi tiegħi fuq il-koperattivi u għalhekk qed nintervjeni mhux għax għandi xi nteress naqbeż għal din il-koperattiva – m’huwiex li jimmaniġġja l-koperattiva, imma li jkun ir-regolatur.  Issa hekk kif l-MFSA – li wkoll hija regolatur - jekk jidħlulha financial statements li għandhom loss ma ċċempilx lill-kumpannija u tgħidilhom li se tirtirahom mir-reġistru tal-kumpanniji, hekk ukoll fil-każ tal-bord; hemm ix-shareholders u huma jridu jassumu r-responsabbilta` ta’ dak it-telf.  Mela l-fatt li ma sarx trading, ma naħsibx li kellu għalfejn jippreokkupa lill-bord.  

L-ewwelnett irridu naraw x’kienu l-oġġettivi oriġinali tal-koperattiva.  Kien biss li jikkoperaw flimkien?  Jiġifieri kulħadd jibqa’ jagħmel il-business unit tiegħu u jippruvaw ibigħu flimkien?  Jien ma dħaltx fiha u għahekk ma nafx - forsi jista’ jispjegalna ċ-chairman x’kien l-objettiv speċifiku ta’ din il-koperattiva – pero` d-domandi tiegħi aktar huma fuq  x’ġara minn wara l-inkjesta.  Wara li saret l-inkjesta u reġa’ ntalab business plan biex ovvjament naraw jekk kienx hemm irregolaritajiet jew mismanagement - ħadd m’hu qed jeżonera b’xi mod lill-koperattiva – bħala bord, x’wettaqtu minn dawk  ir-rakkmandazzjonijiet?  Il-business plan ġie ppreżentat?  L-accounts ta’ l-2003, 2004 u 2005 ġew filed?  Ġie appuntat manager biex issa jkun hemm tmexxija serja?  Għax issa ma jistgħux jgħiduli li se jibqgħu jaħdmu kif kienu għax forsi marru xi kors tal-management skills u saru experts!  Ma naħsibx li hu biżżejjed issa għalija.  Dawn l-affarijiet issa ġew implimentati?  Jew sar ir-rapport u to date għad hemm accounts li għadhom ma ġewx ippreżentati u t-tmexxija għadha fl-istess diżgwid li kienet?  Għax hemmhekk allura jien nistaqsi x’inhu jagħmel il-bord tal-koperattivi; issa għandu rakkmandazzjonijiet ċari ta’ inkjesta li ma jistax jinjora.

  IS-SUR MARIO FALZON:  Wara li saret l-inkjesta, il-bord ġie nformat li daħħlu manager f’Ottubru u li għażlu awditur ukoll.  Meta l-bord ra hekk, talab u anke kiteb bl-avukat, biex mill-aktar fis possibli ssir laqgħa ġenerali u japprovaw ir-rapporti finanzjarji għall-2003. Xi ftit jiem wara rċevejna ittra mingħand l-avukat tal-koperattiva fejn f’isem l-awditur talab li jingħata iżjed żmien, peress li kien għadu kif daħal, biex jiġbor l-informazzjoni kollha li kellu bżonn.  Dan kien f’Novembru ta’ l-2004.  

Fi Frar ta’ l-2005 rriżenja l-konsulent li kienu reġgħu daħħlu – daqqa manager u daqqa konsulent - ….

  ONOR. TONIO FENECH:  Dan qabel kien fit-tmexxija wkoll? 

  IS-SUR MARIO FALZON:  Kien wieħed mill-konsulenti li kellhom qabel.

  ONOR. TONIO FENECH:  Imma kif kien aċċettabbli għall-bord li jiġi appuntat l-istess manager li taħtu kien hemm mismanagement?   Ma taħsbux li din hija ftit kontradittorja?  Lanqas kieku kien l-aktar wieħed li tahom l-aħjar pariri, ma taħsibx li ma kienx effettiv li baqa’ l-istess persuna?

  IS-SUR MARIO FALZON:  Onor. Fenech, m’huwiex kompitu tal-bord li jindaħal lil min jimpjegaw il-koperattivi.

  THE CHAIRMAN:  Il-manager min kien?

  IS-SUR MARIO FALZON:  Alfred Gafa.  Nerġa’ nġib l-eżempju tal-kumpanniji li ġab l-Onor. Fenech.  Bħala regolatur, il-bord ma jistax jindaħal lil min jimpjegaw.  

  THE CHAIRMAN:  Fost affarijiet oħra, fir-rapport ta’ inkjesta – li naħseb huwa importanti li tingħata kopja ta’ dan ir-rapport lill-Membri tal-Kumitat, forsi ssir photocopy mmedjata għalkemm jien għandi għax l-Onor. Abela għaddieli kopja tiegħu – hemm Ii: 

“Dan il-Bord jinnota b’dispjaċir li minkejja d-diversi tentattivi sabiex jiġi rintraċċat is-Sur Alfred Gafa …”
- waqt li kien qed jagħmel l-inkjesta dwar il-mismanagement tal-flus u l-allegazzjonijiet l-oħra -  

“… u b’hekk jissejjaħ quddiem dan il-Bord, dan ma setax iseħħ u dan kien biss għar-raġuni li s-Sur Gafa evita li jiġi miġjub jew b’kull mod ieħor ikkuntattjat.  Illi dan il-Bord huwa tal-fehma li dan l-atteġġjament tas-Sur Gafa huwa aġir irresponsabbli bil-konsegwenzi kollha li dan jista’ jġib miegħu.”.

Jiġifieri r-rapport ta’ inkjesta li ġie quddiemkom bħala bord qed jgħid li s-Sur Gafa irrifjuta li jersaq quddiem il-bord ta’ inkjesta.  Issa jien fid-dawl ta’ dan nistaqsi x’passi ttieħdu min-naħa tal-bord biex is-Sur Gafa jagħti r-risposti għall-mistoqsijiet lill-istess bord ta’ inkjesta.  Ma ħadtux passi kontra dan il-manager li kien skreditat, għax hemm allegazzjonijiet prattikament kontra tiegħu, talli dan ma marx jirrispondi quddiem il-bord ta’ inkjesta?  U allura kif jerġa’ jiġi aċċettat mill-bord u ma tinġibed l-ebda attenzjoni ta’ xejn li m’għandux ikun hu fid-dawl tar-rapport ta’ l-inkjesta?  Mela allura għar-rapport ta’ nkjesta jisparixxi imbagħad jitħalla jkompli jimmaniġġja u jaħmi l-kotba u jagħmel il-pizez!  Jiena għalhekk tlabt li ssir kopja ta’ dan ir-rapport għax huwa importanti li dan il-kumitat ikun jaf eżatt x’fih, x’passi ttieħdu fuqu u jekk itteħdux passi ulterjuri min-naħa tal-bord.  

  IS-SUR MARIO FALZON:  Huwa veru li kellna diffikulta` biex intellgħu lis-Sur Gafa ħalli jixhed quddiem il-bord ta’ inkjesta, imma l-bord m’għandux il-poter li jħarrek u jarresta bniedem biex jitla’ jixhed.  Aħna bgħatnilu ittri reġistrati, li nafu li waslu, pero` ma kellniex il-poter li narrestaw.  

Dwar il-fatt li huma reġgħu impjegawh, nerġa’ ngħid li l-bord ma jkunx infurmat lil min impjegaw.  Aħna sirna nafu wara li dan kien daħal għal xi tliet xhur, pero` x’kienet ir-raġuni għaliex daħal, il-bord ma jkunx jaf.

  ONOR. TONIO FENECH:  Fil-perijodu ta’ qabel ma saret l-inkjesta hu kien ilu biss tliet xhur?

  IS-SUR MARIO FALZON:  Ma nafx kemm kien ilu hemmhekk għax aħna ma nidħlux fuq kemm kien ilu mpjegat, aħna sirna nafu wara li reġa’ ġie mpjegat.  Fil-fatt dan ġie mpjegat f’Ottubru u telaq fi Frar u sirna nafu għax infurmawna li rriżenja.  Il-koperattiva m’hijiex obbligata li tinforma lill-bord li qed timpjega lin-nies. Issa jien naqbel li jekk dawn kellhom diffikulta` miegħu m’għandhomx jerġgħu jimpjegawh, pero` ma jistax ikun li l-bord ikun f’pożizzjoni li f’kull ħin ikun jaf lil min qegħdin jimpjegaw il-koperattivi għax l-obbligu li għandu hu, li jkollu lista tal-membri tal-koperattiva, mhux ta’ l-impjegati.

  THE CHAIRMAN:  L-Onor. Abela.

  ONOR. JOSEPH ABELA:  Sur Falzon, artiklu 19 tal-liġi jagħtikom poter li tinvestigaw kull persuna jew uffiċjal li ssibuh li kien involut fil-management tal-kumpannija jew li kien responsabbli direttament mit-tmexxija ta’ dik il-kumpannija.   Issa r-rapport ta’ inkjesta jgħid li s-Sur Gafa ma kienx impjegat tal-kumpannija imma kien biss voluntier, pero` artiklu 13 xorta waħda tqisu bħala uffiċjal bir-responsabbiltajiet kollha.  Allura għaliex ma wżajtux il-poter li jagħtikom artiklu 19?

  IS-SUR MARIO FALZON:  Il-bord mexa fuq ir-rakkmandazzjonijiet li għamel il-bord ta’ inkjesta.  Il-fatt li aħna kellna diffikulta` biex insibu lil Gafa biex jixhed f’din l-inkjesta, wera li kien ikun iktar diffiċli għalina li ninvestigaw lilu individwalment u personalment.  Il-bord dak iż-żmien iddeċieda li jimxi fuq ir-rakkmandazzjonijiet li tah il-bord ta’ l-inkjesta u fir-rakkmandazzjonijiet m’hemmx li l-bord tal-koperattiva għandu jinvestiga lil Gafa, imma r-rakkmandazzjonijiet jgħidu li l-koperattiva għandha tara kif tagħmel biex tirranġa l-affarijiet tagħha.

  THE CHAIRMAN:  Sur Falzon, inti kont il-persuna li nkarigajt lill-bord biex jagħmel l-inkjesta, l-inkjesta tatek ir-rapport li fih kien hemm każ ċar u nġibdet l-attenzjoni tal-bord li kien hemm persuna li rrifjutat jew evitat milli tidher quddiem il-bord.  Għal li jista’ jkun, wara li sar ir-rapport inti tlabt lill-Avukat Ġenerali jagħtik parir fid-dawl tal-poteri li għandek fil-liġi bħala bord, kif ukoll fid-dawl  ta’ l-eżitu ta’ dik l-inkjesta dwar x’passi ulterjuri tista’ tieħu apparti r-rakkmandazzjonijiet?  Il-bord iddeċieda li jaċċetta l-fatt li persuna li kienet manager u li kien hemm ċerti allegazzjonijiet dwarha, ma jitlax jixhed u ma jagħti sodisfazzjon ta’ xejn u sempliċement jgħaddi biex jimplimenta r-rakkmandazzjonijiet?  Allaħares il-bord almenu ma ħax dan il-pass!  Fir-rigward tan-nuqqas l-ieħor per se, tlabtu lill-Avukat Ġenerali sabiex jagħtikom parir dwar x’passi għandhom jittieħdu kontra uffiċjal responsabbli?  Issa kienx voluntier jew le ma tagħmilx differenza.  Allura jekk wieħed jidħol voluntier u jitlaq bil-flus ta’ xi entita`, inħalluh jitlaq scott free għax ngħidu li kien qed jagħmel att ta’ karita` u ma nikkastigawhx!  Dan huwa dak li dan il-kumitat irid jindaga dwaru.  Jien nixtieq inkun naf x’kienet ir-reazzjoni tal-bord dwar il-fatt li s-Sur Gafa lanqas resaq biex jixhed, jew jekk il-bord iddiskutiex dan il-fatt u x’deċiżjoni ħa dwar l-istess fatt.  

  IS-SUR MARIO FALZON:  Kif għedtlek diġa`, il-bord kien iddiskuta r-rapport.  Ovvjament m’huwiex il-pjaċir tal-bord li jara li jkun hemm xi ħadd intimat biex jitla’ jixhed u ma jitlax, pero` nerġa’ ntenni li l-bord m’għandux il-poteri li jġiegħel lil xi ħadd jitla’ jixhed.  Dak iż-żmien il-bord iddeċieda li jimxi fuq ir-rakkmandazzjonijiet li għamel il-bord ta’ inkjesta u l-bord dak iż-żmien ma ħax parir mingħand l-avukat ġenerali dwar x’passi jista’ jieħu fil-konfront ta’ Gafa minħabba l-fatt li ma telax jixhed fl-inkjesta.

  THE CHAIRMAN:  U dan ma tikkonsidrax li kien nuqqas min-naħa tal-bord?

  IS-SUR MARIO FALZON:  Jiena nimxi dejjem mal-liġi tal-koperattivi.  Jekk xi ħadd iħoss li dan kien nuqqas allura nieħu r-responsabbilta` personalment, imma l-għan ta’ l-inkjesta għalija kien li nġibu l-koperattiva ‘l quddiem.  Huwa veru li min-naħa tagħna, kif għedt, ma ħadniex pjaċir li s-Sur Gafa ma telax tixhed, imma meta l-bord ddiskuta d-dokument, minħabba anke n-nuqqas ta’ poter li għandu biex itella’ n-nies jixhdu, deherlu li għandu jimxi fuq ir-rakkmandazzjonijiet li għamillu l-bord ta’ inkjesta.  At that point ma mxejniex iżjed fil-konfront ta’ Gafa.

  THE CHAIRMAN:  Mela l-bord injora waħda mit-termini li ffissa hu fl-ittra tat-twaqqif ta’ l-inkjesta li tgħid “biex jinvestiga u jirrapporta dwar allegat misapproprjazzjoni ta’ fondi tal-koperattiva li setgħu seħħew mit-twaqqif tagħha”.

L-Onor. Arrigo.  

  ONOR. ROBERT ARRIGO:  Mr Chairman, fir-rapport jingħad li l-koperattiva saret l-iktar attiva mis-sena 2000.  Issa aħna ġejna nformati li sa l-2002 din kienet non trading.  Allura kif kienet iktar attiva fis-sena 2000 meta suppost li kienet non trading?
It-tieni nett, fl-ittra ta’ l-Onor. Abela hawn li l-gvern issussidja b’ċertu mod lil dawn il-bdiewa, u ċioe` “eluf kbar ta’ liri li l-bdiewa ġew konvinti jinvestu fil-koperattiva wara li rċevew fondi mill-gvern b’sussidju, illum sparixxew”.  Nistgħu nkunu nafu l-ammont ta’ sussidju li ta l-gvern sena b’sena mill-1997 sa l-2005?

  THE CHAIRMAN:  Ippermettuli ftit.  Peress li d-diskussjoni fuq din l-item tidher li se tieħu fit-tul, ir-rappreżentanti tal-local councils m’għandhomx għalfejn jibqgħu hawnhekk.  

Is-Sur Falzon.

  IS-SUR MARIO FALZON:  Mr Chairman,  jekk tippermettili l-ewwel nixtieq nirrispondik dwar fejn għedt li l-bord naqas fuq l-allegat misapproprijazzjoni.  Fil-fatt il-konklużjonijiet jagħmluha ċara li dan ma jidhirx li kien każ ta’ misapproprjazzjoni ta’ fondi.  

Issa fir-rigward tas-sussidji, il-bord m’huwiex involut f’kemm jingħataw sussidji l-bdiewa.  Dik l-informazzjoni toħroġ minn ministeri oħrajn.

  THE CHAIRMAN:  Hawn xi ħadd li jista’ jirrispondi għal din il-mistoqsija?

  IS-SUR DAVID DANDRIA (Konsulent fil-Ministeru għall-Affarijiet Rurali u l-Ambjent):  Kif forsi tafu, il-gvern kien innegozja pakkett ta’ għajnuna fejn ingħataw sussidji - il-programm magħruf bħala SNPPMA - lil diversi setturi u wieħed minn dawk is-setturi kien is-settur tat-trobbija tat-tjur.  Dawn is-sussidji bdew jingħataw f’Lulju ta’ l-2002 u fl-2003 il-ministeru rċeva ittra mill-koperattiva tat-tjur fejn dan informana li waqt laqgħa ġenerali kienet għaddiet riżoluzzjoni b’maġġoranza tal-membri li jew is-sussidju kollu li kienu qed jirċievu l-membri fuq bażi volontarja, jew parti minnu, minflok jibqa’ jitħallas lill-bdiewa ndividwali, jibda jitħallas lill-koperattiva biex hija tkun tista’ tagħmel xi nvestimenti  eċċ.  U fil-fatt bagħtulna lista bil-firem tal-membri li qablu li jagħtu parti mis-sussidju, jew is-sussidju kollu, li dak iż-żmien kien 6c kull kilo li jinqatel, u minn dakinhar il-gvern aċċetta li jsir hekk u bdejna nħallsu l-parti hekk indikata lill-koperattiva.  U baqa’ jsir hekk sa Settembru 2003 meta ma tħallsux iktar sussidji.  

  THE CHAIRMAN:  Ammonti u figuri għandek?

  IS-SUR DAVID DANDRIA:  Fl-4 ta’ Marzu 2004 aħna ktibna lill-koperattiva tat-tjur fejn irriferejniha għall-fondi kollha li kienu tħallsu lilha bis-sussidji kollha li kienu jammontaw għal Lm73,812 u għednilhom biex jagħtuna account ta’ kif ġew utilizzati dawk il-fondi.  Aħna bqajna ma rċevejniex risposta, bgħatna żewġ reminders, pero` xorta ma rrispondenwx.

  THE CHAIRMAN:  L-Onor. Fenech.

  ONOR. TONIO FENECH:  Kemm għaddew flus lill-kooperattiva f’dan il-perijodu?  (Interruzzjonijiet)

  THE CHAIRMAN:  Fil-fatt ir-rapport ta’ inkjesta qed narawh issa.  Sur Dandria, inti għedt li ġustament tlabtu li jagħtukom spjegazzjoni u dawn baqgħu ma rrispondewkom assolutament xejn, jiġifieri d-dipartiment baqa’ fl-għama għalxiex intużaw jew x’benefiċċju ttieħed minn dawn is-sussidji.  Lill min kienu jintbagħtu l-ittri?  

  IS-SUR DAVID DANDRIA:  L-ewwel darba li bgħatna l-ittra kellna diffikulta` fuq l-indirizz u konna ktibna lill-bord tal-koperattivi biex jindikalna l-indirizz u fil-fatt kien indikalna l-indirizz u ndirizzajniha lis-segretarju – m’għandix kopja ta’ l-ittra bl-indirizz hawnhekk pero` kien xi indirizz Ħal Far ta’ xi biċċerija jew fabbrika li kienu xtraw jew kienu nvoluti fiha.  

  THE CHAIRMAN:  Tikkonferma li rċevewhom dawn l-ittri?  

  IS-SUR DAVID DANDRIA:  Ma nistax nikkonferma li rċevewhom.  Aħna bgħatnihom, ma kenux reġistrati u għalhekk ma nistax nikkonferma.  

  THE CHAIRMAN:  L-Onor. Fenech.

  ONOR. TONIO FENECH:  Tafu jekk iċ-ċekkijiet ġewx imsarrfa?

  IS-SUR DAVID DANDRIA:  Iċ-ċekkijiet ġew imsarrfa jew ġew depositati, qatt ma kellna ndikazzjoni mod ieħor.

  THE CHAIRMAN:  L-Onor. Abela.

  ONOR. JOSEPH ABELA:  Dawn il-flus ingħataw taħt xi forma ta’ kundizzjoni?  Sar xi forma ta’ kuntratt mad-dipartiment tagħkom?  Jew intom just tajtuhom Lm78,000?  Qed nifhem jiena li kien hemm xi forma ta’ ftehim kif jintużaw.  Dawn jidhirli li huma parti mis-sussidju tas-sħubija ta’ Malta fl-Unjoni Ewropea.  Hux hekk?  

  IS-SUR DAVID DANDRIA:  Le, dawn huma state aid mhux ġejjin mill-Unjoni Ewropea għax l-SMPPNA huwa programm nazzjonali.  Bħala kundizzjonijiet, li nista’ ngħid huwa li meta kienu kitbulna biex jgħidulna ngħaddu parti mis-sussidju direttament lill-koperattiva, kienu ndikawlna kif se jiġu utilizzati u kien hemm żewġ indikazzjonijiet:

“A” As assurity against the payment for the product.  This will curb the practices that farmers would not be paid for the chickens they convey to the slaughter house.  Farmers will be paid for the product, either on the 15th of each month or at the end of the month.  

“B” As the funds accumulate, the cooperative will submit its projects to the bank (APS) for financing.”.  

Jiġifieri dawn il-flus kienu se jintużaw – almenu kif nifhimha jien - biex jagħtu garanzija li l-bdiewa dejjem jibqgħu jitħallsu u t-tieni li kienu qed jiġu depożitati fl-APS Bank biex eventwalment jintużaw biex isir xi nvestiment.  Fil-fatt fl-ittra li ktibnilhom aħna għednilhom biex jgħidulna how these funds were utilised in connection with point A above - jiġifieri dik bħala assurity against payment  - and to submit a list of projects submitted to the bank as per point B.  

  ONOR. JOSEPH ABELA:  Min iffirmaha l-ewwel ittra li bagħtulkom?  

  IS-SUR DAVID DANDRIA:  Is-Sur Saviour Grima.

  ONOR. JOSEPH ABELA:  Jista’ jkollna kopja tagħha?

  THE CHAIRMAN:  M’hemmx oġġezzjoni.

  ONOR. TONIO FENECH:  U nassumi kien hemm il-kopja tar-riżoluzzjoni magħha wkoll?  

  IS-SUR DAVID DANDRIA:  Le, ma kienx hemm il-kopja tar-riżoluzzjoni.  Li kien hemm - u ġiet updated ukoll iktar tard – kienet il-lista tal-membri b’indikazzjoni ta’ dawk li aċċettaw li parti mis-sussidju jew is-sussidju kollu jiġi mgħoddi direttament lill-koperattiva.  Għandi wkoll dik il-lista jekk triduha.

  ONOR. TONIO FENECH:  Jiġifieri mhux lil kulħadd bdejtu tagħtu s-sussidju imma biss lil dawk indikati.  

  IS-SUR DAVID DANDRIA:  Lil dawk li aċċettaw.

  ONOR. TONIO FENECH:  U f’dak il-perijodu qatt m’oġġezzjonaw u qalulkom biex tieqfu tgħaddu s-sussidju.

  IS-SUR DAVID DANDRIA:  Safejn naf jien dawn l-oġġezzjonijiet bdew isiru fil-bidu ta’ l-2004 u fil-fatt imbagħad ma bqajniex ngħaddu flus lill-koperattiva u bdejna nħallsu direttament lill-produtturi.

  THE CHAIRMAN:  Jiġifieri intom fl-2003 bdejtu tagħtu l-flus lill-koperattiva u f’inqas minn sena, minbarra li kontu għaddejtulhom aktar minn Lm78,000, l-istess membri li kienu oriġinarjament approvaw il-mod tal-ħlas, kienu qalulkom biex twaqqfuh.  Tawkom raġunijiet għaliex bidlu fehemthom f’xi ittra li rċevejtu?

  IS-SUR DAVID DANDRIA:  Le, ma niftakarx li rċevejna xi ħaġa bil-miktub mingħand dawn il-bdiewa.

  THE CHAIRMAN:  Imma bil-kelma qalulek xi ħaġa?

  IS-SUR DAVID DANDRIA:  Bil-kelma qalulna li riedu li s-sussidji jibdew jintbagħtu lilhom direttament.

  THE CHAIRMAN:  Jiġifieri d-dipartiment l-ewwel kellu ittra bil-miktub biex jgħaddihom lill-koperattiva, imbagħad fuq instructions verbali mill-istess membri reġa’ dawwar kollox.

  IS-SUR DAVID DANDRIA:  Meta rajna li kien hemm dan id-diżgwid, aħna ddeċidejna li iktar ikun għaqli li ngħadduh direttament lill-membri imbagħad jekk iridu jgħadduh huma lill-koperattiva.

  ONOR. TONIO FENECH:  Għax fuq kollox huwa tagħhom.

  THE CHAIRMAN:  U s-Sur Salvu Grima kien wieħed mill-membri?  

  IS-SUR DAVID DANDRIA:  Naħseb kien il-president tal-koperattiva.  

  THE CHAIRMAN:  U d-dipartiment qatt ikkuntattja lis-Sur Grima u staqsih għaliex kien hemm din iċ-change of heart, biex ngħidulha hekk, min-naħa tal-membri?

  IS-SUR DAVID DANDRIA:  Le, at that point aħna konna għadna qed nistennew li jagħtuna l-ispjegazzjonijiet li tlabnihom f’ittri oħrajn.  

  ONOR. JOSEPH ABELA:  Jiġifieri d-dipartiment ħareġ Lm78,000 abbażi ta’ dawk il-kondizzjonijiet li bagħtitlu l-koperattiva.  Id-dipartiment talab lill-koperattiva tinformah fuq kif intnefqu dawk il-flus, u la rċieva risposta u lanqas acknowledgement.  Hekk hu?

  IS-SUR DAVID DANDRIA:  Iva, hekk hu.

  ONOR. JOSEPH ABELA:  Jiġifieri d-dipartiment minn dak iż-żmien sal-lum wara li għaddielhom Lm78,000 bħala state aid, m’għamel xejn iktar?

  IS-SUR DAVID DANDRIA:  F’dak l-istadju mbagħad kienet ġiet imnedija l-inkjesta min-naħa tal-bord tal-koperattivi.

  ONOR. JOSEPH ABELA:   Imma l-inkjesta kienet fl-2004 u aħna llum qegħdin fl-2006.  Hawnhekk qed nitkellmu fuq Lm78,000 li huma flus pubbliċi.

  THE CHAIRMAN:  L-Onor. Fenech.

  ONOR. TONIO FENECH:  Jien nifhem l-intervent ta’ l-Onor. Abela, pero` id-dipartiment safejn qed nara jiena kellu riżoluzzjoni b’lista ta’ nies li ġew indikati li riedu li tinqatgħalhom parti mis-sussidju.  Fl-opinjoni tiegħi, id-dipartiment lanqas kellu dritt jitlobhom jgħidulu għalfejn għax dik hija għażla ta’ kull wieħed minnhom; suppost jieħu Lm100 u talab li Lm2 jibgħathom lid-dar tal-provvidenza.  X’jindaħal id-dipartiment?  Is-sussidju qed jieħdu għall-produzzjoni tat-tjur, jiġifieri ma tistax tgħidlu għalfejn qed taqtagħlu Lm2 biex jagħtiha lill-koperattiva.  Mhux tiegħu?  Dan bħalma għandna ħaddiema li jgħidulek biex taqtagħlhom Lm2 għax huma membri fil-union.  Jiġifieri s-sussidju ħaduh għax ipproduċew u l-gvern m’għandux dritt jgħidilhom li mhux se jagħtihom is-sussidju għax mhux se jagħmlu proġett.   Kienet għażla tagħom li jgħadduhom lill-koperattiva u d-dipartiment ħass – fl-opinjoni tiegħi ma kellux dritt jagħmilha – li ried jistaqsi għalfejn riedu jagħmlu hekk.  U huma tawh spjegazzjoni, imma ma kellux obbligu ieħor iktar minn hekk u jien ma nafx għalfejn qed nipprovaw nitfgħu l-obbligu fuq id-dipartiment.  Kif qed nifhem jien, malli d-dipartiment ra li bdew iqumu soundings li kien hemm xi ħaġa li ma kenitx qed tfuħ - sa dak iż-żmien in-nies kienu jafu li qed jirċevu inqas u qatt ma qalulhom xejn -  waqqfu kollox.  Jien nerġa’ ngħid li d-dipartiment ma kellux responsabbilta`, obbligu jew dritt jistaqsi għalfejn iddeċidew hekk, pero` għamilha - ma jimpurtax, għamel pass iktar – u  malli kien hemm suspett li seta’ kien hemm foul play reġa’ ta kollox lil min kien due.  Allura ma nafx għalfejn qed nippruvaw nitfgħu xi dell fuq id-dipartiment, qisu missu għamel xi ħaġa li m’għamilhiex.  M’iniex nifhem dak il-kumment.

  THE CHAIRMAN:  Ħalli niċċara ftit il-kwestjoni tad-dipartiment.  Li jinteressa lil dan il-kumitat huwa kif il-koperattiva wżat dawk il-fondi li fl-aħħar mill-aħħar huma taxpayers money.  

  ONOR. TONIO FENECH:  No, they’re not taxpayers money.  Jekk jiena l-gvern, tajtek refund ta’ taxxa u int mort infaqthom il-casino, allura tkun infaqt it-taxpayers’money?  Mhux refund tat-taxxa tiegħek kien?

  THE CHAIRMAN:  Imma refund tat-taxxa teħodha għax inkun ħallast iktar milli suppost.

  ONOR. TONIO FENECH:  Iva, imma anke dan il-każ huwa l-istess anoloġija għax is-sussidju jaħdem hekk; inti tipproduċi u dak jagħtik id-dritt għal sussidju.  Is-sussidju huwa tiegħek, jekk int iddeċidejt li tgħaddih lill-koperattiva, minn hemm ‘l hemm m’huwiex public money u jekk il-koperattiva berbqitu, dak li berbqet m’humiex flus tal-gvern imma tal-bdiewa.  It-Lm78,000 li qed nitkellmu fuqhom huma flus tal-bdiewa mhux tal-gvern għax kieku l-gvern m’għaddihomx lill-koperattiva xorta ma kenux jibqgħu fil-kaxxa tiegħu imma kienu jmorru għand il-bdiewa għax huma leġittimament tagħhom.  

Irridu nagħmlu distinzjoni jekk aħniex qed nitkellmu fuq fondi pubbliċi jew aħniex nitkellmu fuq fondi privati.  Dawn huma fondi privati u għalhekk ir-responsabbilta` primarja tibqa’ tal-membri u mhux tal-gvern, għax il-gvern ma joqgħodx jamministra fondi privati tan-nies, il-gvern jamministra l-fondi pubbliċi u allura kellhom ikunu l-membri li jekk raw li qed jinsterqu jitolbu li jsir annual general meeting biex jirriversjaw id-deċiżjoni li kienet ittieħdet.  Jien naħseb li ħadd m’għandu jipprova jitfa’ r-responsabbilta` fuq id-dipartimenti meta r-responsabbilta` hija waħda personali.  

  THE CHAIRMAN:  Kieku l-flus li tuża l-koperattiva huma privati, kieku lanqas taqa’ taħt il-parametri ta’ dan il-kumitat u lanqas nistgħu ninvestigawha.  Il-bord tal-koperattivi huwa entita` pubblika u li qed jevalwa dan il-kumitat huwa x’sar mill-flus li rċeviet il-koperattiva u kif ħadmet u ma ħadmitx.  Bl-ebda mod m’aħna qegħdin ngħidu li s-Sur Dandria kellu jżomm idejn il-membri biex jaraw dawk il-flus kif se jużawhom jew ma jużawhomx, pero` il-membri li kkwalifikaw għal dak is-sussidju, ikkwalifikaw abbażi ta’ kriterji ffissati mill-gvern u ċertament jibqa’ l-fatt li s-sussidji li pprovda l-gvern kienu oriġinaw minn fondi pubbliċi.  

  ONOR. TONIO FENECH:  Forsi allura jkun aħjar kieku s-Sur Dandria jispjegalna kif jaħdem is-sussidju biex nifhmu jekk humiex fondi pubbliċi jew fondi personali once li jkunu ġew f’idejn il-bdiewa.  Għax trid tara kif jaħdmu l-fondi ta’ l-Unjoni Ewropea.  

  THE CHAIRMAN:  Imma dawn m’humiex fondi ta’ l-Unjoni Ewropea.

  ONOR. TONIO FENECH:  Anke l-fondi tal-gvern jaħdmu bl-istess mod.  Ħalli nieħdu s-sussidju tal-public transport.  Once li tkun tajthom is-sussidju sabiex il-prezz tan-nol minflok ma jkun 10ċ ikun 8ċ, ma tistax tindaħlilhom x’jagħmlu bih, jekk jiżbgħux ix-xarabank mill-ġdid jew imorrux jieklu mal-mara x’imkien.  Dawk issa huma tagħhom għax int qed tagħtihomlhom bħala support aid biex il-prezz, minflok 10ċ ikun 8ċ.  Mill-banda l-oħra, jekk jien nagħtik flus mill-Unjoni Ewropea jew mill-kaxxa ta’ Malta sabiex tirranġa r-razzett tiegħek, u inti ma tirranġahx, allura hemmhekk nista’ ngħid li tajtek fondi pubbliċi u ma wżajthomx għall-iskop li ngħatawlek.  

Issa dan il-każ hu kompletament differenti.  Dawn għandhom sussidju fuq il-prodott li leġittament huwa dritt tagħhom għax safejn naf jien l-SMPPA taħdem b’mod li jekk int tipproduċi tiġieġa u teħodha għall-qatla, biex it-tiġieġa minflok ma tinbiegħ Lm5 tinbiegħ Lm4 fuq is-suq, nagħtik Lm1.  Dment li t-tiġieġa nbiegħet Lm4, il-fondi pubbliċi ntużaw tajjeb għax dak kien l-iskop li għalih ingħataw.   Issa jekk dawn iddeċidew li 10ċ minn dik il-Lm1 tmur għand il-koperattiva ma nistax nindaħlilhom għaliex minn hemm ‘l hemm ma baqgħux iktar fondi pubbliċi.  Dawn  kellhom Lm1 fil-but bħala qliegħ u ddeċidew li 10ċ minnhom jagħtuha lill-koperattiva.  Jekk m’aħniex nifhmu dan il-prinċipju fundamentali qed inħalltu ħaġa ma’ oħra.  Nerġa’ ngħid li dawn il-flus m’humiex tal-gvern imma huma tal-bdiewa li konxjament u b’riżoluzzjoni li għaddiet fil-bord – almenu milli qed nifhem hawn mid-diskussjoni – ddeċidew li jgħadduhom lill-koperattiva tagħhom li min-naħa tagħha għamlet mismanagement tagħhom. Jien m’iniex qed ngħid li xi ħadd m’għamilx xi ħaġa ħażina, imma żgur li dawk m’humiex fondi pubbliċi.  Jiġifieri jekk insterqu xi flus, ma kenux tal-gvern imma tal-membri li volontarjament iddeċidew li jitfgħuhom fil-koperattiva għall-interess tagħhom, din ma ħadmitx għall-interess tagħhom imma ħadmet għall-interess ta’ ħaddieħor, sparixxew u batihom il-bidwi.  

Safejn naf jien id-diskussjoni oriġinarjament bdiet dwar jekk il-bord tal-koperattivi rax li din il-koperattiva għamlet dak li huwa obbligat bil-liġi li jsir, jiġifieri li jiġu ppreżentati l-accounts  eċċ.  Jiena nterrompejt għaliex rajt li se npoġġu l-obbligu fuq id-dipartiment ta’ l-agrikoltura biex jara jekk dawk il-flus intużawx għal dak li qaltilhom l-ittra meta fil-fatt ma kienx ġurisdizzjoni tiegħu li jara jekk sarx hekk.   Hawnhekk qisna tfajna l-ħtija fuq id-dipartiment għax qed ngħidulu li missu waqaf iħallasha meta fil-fatt malli ġieh suspett għax qalulu li qegħdin jisirquhom, id-dipartiment waqqaf kollox.  Imma ma nistgħux ngħidulu għax ma marx qabel u ra jekk kenux qed jisirqu qabel.  Dan x’għandu x’jaqsam miegħu id-dipartiment?!  Huwa kellu talba biex jagħmel hekk u obda.

  THE CHAIRMAN:  Aħna hawnhekk m’aħna qed nagħmlu ebda akkuża lid-dipartiment; id-dipartiment tajjeb li qiegħed hawn għax jekk xejn ikkonstatalna eżatt kemm kien l-ammont ta’ sussidju li ħadet il-koperattiva, jiġifieri flus li suppost marru għal skopijiet tal-koperattiva biex din timxi ‘l quddiem.  Aħna nafu li minn dan ma sar xejn u għalhekk qegħdin naraw kif il-koperattiva ħaddmet dawn il-flus jew xi riżorsi oħrajn u x’għamel il-bord tal-koperattivi, l-istess bord li bħala wieħed mid-dmirijiet - skond kif ikkonferma anke ċ-chairman innifsu llum – għandu dak tal-monitoring tal-koperattivi.

  ONOR. TONIO FENECH:   Mr Chairman, dan mhux bħal meta konna qegħdin niddiskutu l-każ tal-Koperattiva Indafa Pubblika li kellhom sussidju dirett tal-gvern sejjer fil-koperattiva biex jamministraw tajjeb.  Hemmhekk iva, il-kumitat kellu obbligu jara li s-sussidju jonfquh tajjeb għax dawk huma fondi pubbliċi, imma fil-każ tas-Lm87,000 li ngħataw f’sussidji lill-koperattiva tat-tjur, il-kumitat m’għandux ġurisdizzjoni għax m’humiex fondi pubbliċi imma huma fondi privati.  Jekk qed tgħidli jekk id-dipartiment kellux obbligu li jara li jiġu filed l-accounts, ngħidlek iva għax dak huwa obbligu li għandu bil-liġi u allura jiena bħala membru ta’ dan il-kumitat għandi nistaqsih għaliex ippermetta li jibqa’ ma jirċevihomx sal-lum u ma heddidhomx li se jissospendihom jew li se jieħu xi tip ta’ azzjoni.  Fuq ir-rapport innifsu dwar jekk kienx hemm frodi jew le, forsi dan il-kumitat għandu dritt li jirriferi d-dokument lill-awtoritajiet kompetenti biex jinvestigaw, imma ma naħsibx li għandna noqogħdu nidħlu fuq kif intnefqu is-Lm87,000 għax dawk m’humiex fondi pubbliċi.

  THE CHAIRMAN:  Hawnhekk hawn allegazzjoni li ġew mismanaged flus minn entita` pubblika.  Anke jekk m’aħniex se nidħlu fil-mertu ta’ x’għamlu bihom il-flus, la qegħdin nitkellmu fuq entita` pubblika rridu naraw li hemm accountability.  

  ONOR. TONIO FENECH:  Il-problema hawnhekk hi li m’aħniex nifhmu x’inhuma koperattivi.  Dawn qed inqisuhom bħala entitajiet pubbliċi.  

  THE CHAIRMAN:  Le, l-koperattivi m’humiex entitajiet pubbliċi.  Aħna li qegħdin naraw huwa x’azzjonijiet ħa l-bord tal-koperattivi għax jekk jirriżulta li l-bord m’għandux il-poteri kif jagħmel monitoring bis-serjeta`, allura mbagħad ikun każ li nirrikkmandaw li jsir tibdil fil-liġi.  

  ONOR. TONIO FENECH:  Ma naqbilx, Mr Chairman, għax jekk se nilleġislaw fil-każ tal-koperattivi biss, allura nkunu qegħdin nitrattaw shareholders f’koperattiva differenti minn shareholders f’kumpannija. Id-director’s responsibilities japplikaw ukoll għall-membri tal-koperattivi u għalhekk dawn għandhom jaraw li jkun hemm management tajjeb u serju ta’ dik il-koperattiva.  Għax hawnhekk qisna qegħdin nippruvaw infissdu lill-koperattivi u ngħidulhom li jekk il-management ma jmexxix tajjeb allura hemm il-gvern jidħol għalihom.  Il-koperattiva hija entita` privata!

  THE CHAIRMAN:  Jekk dak li qed ngħidu qed jiġi nterpretat hekk, allura qed jiġi nterpretat ħażin għaliex bl-ebda mod m’aħna qed ngħidu dan.  Aħna bdejna d-diskussjoni billi staqsejna x’inhu r-rwol tal-bord tal-koperattivi.  Jekk il-bord tal-koperattivi ordna nkjesta bifors għamel hekk għax ħass li r-regolamenti u l-liġi ma ġewx osservati għax kieku ma kienx jordnaha, u naħseb li ħadd mill-membri tal-koperattiva ma qal li l-bord ma kellux dritt jordna inkjesta.  Issa minn dik l-inkjesta - li qed naraw ir-rapport tagħha llejla għall-ewwel darba, almenu jien qed narah illejla għall-ewwel darba – irriżulta li saru ċerti affarijiet.  Pero` waħda mill-affarijiet li rridu niddeċiedu hija jekk dak ir-rapport ta’ inkjesta għandux imur quddiem l-Avukat Ġenerali biex hu jagħti l-parir tiegħu. 

  ONOR. TONIO FENECH:  U jista’ jkun li l-Avukat Ġenerali jgħid li għandna nibagħtuh għand il-pulizija, imma ma naħsibx li dak imbagħad ikun il-kompetenza tal-bord.

  THE CHAIRMAN:  Waħda mid-domandi li jien għamilt liċ-chairman tal-bord kienet għaliex ma ħax il-parir ta’ l-AG u hu qalli li ma ħassx li kellu jieħu jagħmel dan.

  ONOR. TONIO FENECH:  Jiena meta daħħalt lid-dipartiment ta’ l-agrikoltura ħassejt li we were going overboard, jekk nerġgħu nduru fuq il-bord tal-koperattivi qiegħed miegħek.

  THE CHAIRMAN:  Mela ħalli nerġa’ nistrada l-argument u nagħmilha ċara li bl-ebda mod m’aħna qed nippruvaw nitfgħu xi responsabbilta` fuq d-dipartiment ta’ l-agrikoltura.  Ir-rappreżentant tad-dipartiment qiegħed hawnhekk biex jipprovdi l-informazzjoni li jista’ jkollna bżonn.  

L-Onor. Abela.

  ONOR. JOSEPH ABELA:  Mr Chairman, se naqra paragrafu minn paġna 8 tar-rapport ta’ inkjesta fejn saru d-deliberazzjonijiet u r-riflessjonijiet. Fost affarijiet oħra jingħad li:  

“Il-Kumitat tat-Tmexxija jidher li ma kienx u mhux konxju tar-responsabbiltajiet, li jaqirbu ħafna lejn dawk id-diretturi f’ażjenda kummerċjali, li jħaddan kull membru tal-Kumitat.  Dan deher f’kull kriżi li nqalgħet, bħal dik tan-nuqqas taż-żamma ta’ proper accounting records, ta’ trasparenza finanzjarja fit-tmexxija, ta’ kontroll intern, ta’ tqassim ta’ responsabbiltajiet fit-tmexxija.  Li wieħed jirriżenja meta jinqalgħu l-problemi u huwa speċi ta’ baħar tal-bnazzi – u l-Koperattiva kellha tiffaċċja numru ta’ riżenji anke mill-Kumitat.”.

Issa l-Att dwar Soċjetatjiet tal-Koperattivi f’artiklu 20 jagħti poter lill-bord li:

“(a) jissospendi jew jirrestrinġi kull attivita` tas-soċjeta`, għal dak iż-żmien hekk kif jispeċifika fl-ordni; u

 (b) iwarrab il-kumitat ta’ ġestjoni tas-soċjeta` u jordna li l-affarijiet tas-soċjeta` jiġu ġestiti u amministrati minn kumitat ta’ mhux inqas minn żewġ persuni u manager, ilkoll maħturin minnu, għal perijodu li ma jeċċedix is-sena, u li kull allowance u salarju tiegħu għandhom jitħallsu mill-fondi tas-soċjeta`.”.  

Allura meta l-bord għandu dan il-poter għaliex ma ħax azzjoni?  

  THE CHAIRMAN:  L-Onor. de Marco.

  ONOR. MARIO DE MARCO:  Jekk wieħed iħares  lejn il-konklużjonijiet tal-bord jara li fil-fatt il-bord talab li ssir laqgħa ġenerali straordinarja tal-koperattiva stess biex jiġi spjegat lill-membri l-qagħda finanzjarja prekarja kurrenti mill-awditur konsulent finanzjarju tagħha.  Talab ukoll li l-membri tal-koperattiva jingħataw l-opportunita` biex jiddeċiedu jridux jirregolarizzaw is-sitwazzjoni tal-koperattiva u jekk iva, il-membri jaħtru kumitat ta’ tmexxija.  Jiġifieri l-bord tal-koperattivi qed jagħti l-poter lill-membri stess tal-koperattiva biex iġibu their house in order.  Imbagħad il-bord tal-koperattiva avża wkoll li jekk dan ma jsirx fiż-żmien miftiehem għas-sodisfazzjon tiegħu, hu ma jibqagħlux alternattiva oħra ħlief dik li joħroġ ordni ta’ xoljiment.  

  ONOR. TONIO FENECH:  Mr Chairman, ħalli norbot ma’ dan li għadu kemm qal l-Onor. deMarco u anke mal-kumment li għamel l-Onor. Abela.  Jiġifieri jekk dawn għadhom ma ttemporawx ruħhom u donnu għad m’għandhomx manager, il-bord qed jikkonsidra li jesegwixxi klawsola 20 u jieħu over it-tmexxija tal-koperattiva jew inkella a dirittura jordna x-xoljiment tagħha?  Għax issa hawnhekk tidħol ir-responsabbilta` ta’ dan il-kumitat.  

  IS-SUR MARIO FALZON:  Kif spjegajt qabel, aħna morna għal dawk ir-rakkmandazzjonijiet li saru mill-bord ta’ inkjesta u ma morniex għand l-AG għax skond il-findings ta’ l-inkjesta ma deherx li kien każ ta’ misapproprjazzjoni ta’ fondi imma kien każ ta’ mismanagement.  

  ONOR. MARIO DE MARCO:  U kellkom ukoll il-parir legali ta’ l-avukat tagħkom Dr. George Abela.

  IS-SUR MARIO FALZON:  Hekk hu.  

  THE CHAIRMAN:  Kien hemm il-parir ta’ l-avukat?

  IS-SUR MARIO FALZON:  Dażgur, jien ma ħadtx id-deċiżjoni waħdi.

  THE CHAIRMAN:  Imma meta staqsejtek m’għedtlix li kellek parir legali.

  ONOR. TONIO FENECH:  Għalhekk fil-fatt imbagħad staqsejnik jekk mortx għand l-Avukat Ġenerali.
  IS-SUR MARIO FALZON: Niskuża ruħi, pero` jiena dejjem nerfa’ r-responsabbilta` kollha jien.  Iva, kellna parir li nimxu fuq ir-rakkmandazzjonijiet li għamel il-bord ta’ nkjesta, pero` il-bord tal-koperattivi ma waqafx hemmhekk.  

  THE CHAIRMAN:  Jiġifieri il-bord iddeċieda fuq parir ta’ l-avukat tiegħu Dr. George Abela li qed tgħid li m’hemmx każ li jkompli jmexxi kontra s-Sur Alfred Gafa għax ma deherx …

  IS-SUR MARIO FALZON:  Le, m’iniex qed nitkellem fuq is-Sur Gafa.  

  THE CHAIRMAN:  Il-mistoqsija kienet għaliex is-Sur Alfred Gafa ma tax is-sottomissjonijiet tiegħu u tħalla jmur free, anzi reġa’ ġie maħtur manager.  Jiġifieri x’imkien kien qiegħed dan, ma sparixxiex in thin air!   Għalhekk jien qed nistaqsi jekk l-avukat tagħkom takomx xi parir fir-rigward tal-fatt li s-Sur Gafa irrifjuta li jidher quddiem il-bord ta’ inkjesta.

  IS-SUR MARIO FALZON:  Il-parir ta’ l-avukat tagħna kien li aħna għandna nimxu skond il-konklużjonijiet u r-rakkmandazzjonijiet li għamel il-bord ta’ inkjesta.  Kif spjegajt qabel, il-bord m’għandux il-poteri li jarresta lil xi ħadd biex jitla’ jixhed.

  ONOR. MARIO DE MARCO:  Nifhem sew li kien hemm avukat fost il-membri tal-bord ta’ inkjesta?  

  IS-SUR MARIO FALZON:  Iva, kien hemm avukat.  Aħna ma morniex lura għand l-AG għax mill-konklużjonijiet deher li ma kienx każ ta’ misappropriation of funds imma ta’ mismanagement in ġenerali.  Għalkemm il-bord ma jidħolx fil-management ta’ koperattiva, xorta waħda nsista kemm-il darba mal-koperattiva biex timxi fuq dawk il-konklużjonijiet u ssejjaħ laqgħa ġenerali.  Fil-fatt il-laqgħa ġenerali ssejħet u rrid infakkar li lejn l-aħħar ta’ l-2004 il-koperattiva kienet talbitna aktar żmien biex l-awditur ikun jista’ jlesti x-xogħol qabel ma jsejħu l-laqgħa ġenerali u la aħna rajna li dawn daħħlu awditur, għedna forsi se jimxu ‘l quddiem u għalhekk aċċettajna.  Il-laqgħa ġenerali saret fil-5 ta’ Mejju 2005 u dakinhar kien għad għandhom il-problemi ta’ ġbir ta’ nformazzjoni min-naħa ta’ l-awditur u l-accounts kienu għadhom ma sarux.  

F’Awissu ta’ l-2005 kienet saret laqgħa oħra li għaliha kien hemm anke rappreżentant tal-bord - anke fil-laqgħa ġenerali ta’ Mejju kien hemm rappreżentant tal-bord - fejn dawn kienu anke qed jitkellmu mhux biss dwar kif għandhom jirregolarizzaw l-affarijiet tagħhom imma anke kif għandha tiġi ffurmata producers’ organisation.  Din tat indikazzjoni lill-bord li dawn qed iħarsu iktar ‘il quddiem u lili personalment inkwetatni daqsxejn.

  ONOR. TONIO FENECH:  Ħa ninterrompik ftit.  Jien naħseb li hawnhekk hawn paragrafu mportantissimu li qed ninjoraw.  Paragrafu (i) li hemm f’paġna 6 jagħmel din id-dikjarazzjoni lill-bord:

“Mill-investigazzjoni finanzjarja tas-Sur George Farrugia, jirriżulta (pp37-38) li l-Koperattiva kellha sal-25 ta’ Frar, 2004 stima ta’ net liabilities ta’ madwar Lm39,000 u dan sakemm jinġabru l-flus kollha li l-Koperattiva għandha tieħu, jiġifieri madwar Lm311,270 wara li taqta’ d-depożiti mhux rekonċiljati.  Fil-qosor, dan ifisser illi t-telf huwa qrib ħafna ta’ l-istokk tat-tliet containers ordnat li jintrema mill-qorti.  Ma jidhirx għalhekk li kien hemm xi miżapproprjazzjoni materjali mill-intrapriża sa Frar li għadda, avolja n-nuqqas ta’ records sħaħ u n-nuqqas ta’ spjegazzjonijiet mis-Sur Alfred Gafa ma ħallewniex nidħlu aktar fil-fond dwar il-fatti.”.

Jien ma jien qed neżonera lil ħadd, pero` l-bord qal li meta talab biex issir reconciliation ta’ l-affarijiet deher li ma kienx hemm misapproprjazzjoni għax jidher li l-assi li hemm, ir-recievables u l-istock, jaqblu mal-liabilities b’xi ftit differenzi li m’humiex rikonċiljabbli, imma mhux li ngħidu li nsterqu, per eżempju,  Lm100,000.  Mela allura huma qed jgħidu li għalkemm dan Alfred Gafa - li ma nafx min hu - ma spjegax l-affarijiet, ma jidhirx li hemm biżżejjed biex wieħed jgħid li nsterqu xi flus.  Veru li m’hemmx proper accounting records, imma qed jgħidu li l-balance sheet position m’hijiex daqshekk ħażina li jgħidu li ma jistgħux jorbtu.  Jiġifieri jiena nista’ nifhem għaliex kien hemm min ta dik it-tip ta’ rakkmandazzjoni.  Jien li ma nistax nifhem huwa kif bħala bord jista’ jaċċetta li tiġi ngaġġata l-istess persuna, għalkemm qed jgħidu li ma kenux jafu li reġgħu ngaġġaw l-istess persuna.  Int qatt m’għandek taċċetta li dan jerġa’ jidħol, taħt l-ebda raġuni u skuża.  Allura jien nistaqsi lill-bord tal-koperattivi:  Meta intom ġejtu notifikati jew skoprejtu li hija l-istess persuna, ktibtu biex tgħidu li intom toġġezzjonaw li dan jibqa’ involut?  Veru li m’hemmx provi ta’ frodi jew serq, imma xorta kien hemm li he mismanaged the books, jiġifieri ma ntqalx li seraq imma żgur li m’huwiex manager tajjeb.

  THE CHAIRMAN:  U l-bord aċċetta li kien hemm mismanagement.  Jiġifieri mit-23 ta’ Ġunju 2004 sal-lum, il-bord jista’ jgħid li r-rakkmandazzjoni … Għax imbagħad naħseb li kien qiegħed aktar hands on biex ikun jaf li l-affarijiet mexjin kif għandhom jimxu għax ħadt l-impressjoni li dawn kienu qed jgħidu li llum ma lestielhomx l-awditur, darb’oħra għandhom ħsieb jagħmlu “hekk” u darb’oħra se jagħmlu xi ħaġa oħra, u l-affarijiet donnhom ma kenux qed jimxu ‘l quddiem.  Il-bord huwa sodisfatt li fuq perijodu ta’ kważi sentejn, il-koperattiva għamlet xi ftit progress fil-management tagħha, per eżempju, ġabret xi debiti li kienu dovuti lilha, dak li kellha programmat li tagħmel għamlitu jew bdiet tagħmlu?  Kien hemm xi forma ta’ progress jew baqa’ kollox kif kien qabel?

  IS-SUR MARIO FALZON:  Tant ma kienx hemm progress li fi Frar ta’ din is-sena, wara ħafna tentattivi biex niltaqa’ mal-kumitat, iltqajt mal-kumitat, u dawn għamluha ċara li jridu jmorru għal-likwidazzjoni.  Biex jien inħares l-interessi tal-membri għedtilhom biex nieħdu parir mingħand l-avukati qabel ma mmorru għal-likwidazzjoni biex forsi ma jkunx hemm iktar effetti negattivi.  Għamilna laqgħa l-ġimgħa ta’ wara ma’ l-avukati u l-avukati qablu magħna li għandna mmorru b’mod immedjat għal-likwidazzjoni.  Jien għedtilhom biex ilaqqgħu lill-membri qabel – għax ma nistgħux naqbdu u niddeċiedu aħna bħala bord u huma bħala kumitat – u huma laqqgħu lill-membri fl-14 ta’ Marzu u ddeċidew li jmorru għal-likwidazzjoni.  Fil-fatt ħarġet in-notifika għal-likwidazzjoni u għamilna avviż fil-gazzetta li ħareġ fit-28 ta’ Marzu biex nappuntaw likwidatur.  Jiġifieri huma stess fl-aħħar mill-aħħar talbu li jmorru għal-likwidazzjoni.

  THE CHAIRMAN:  Jiġifieri l-membri tal-koperattiva għamlu general meeting.

  IS-SUR MARIO FALZON:  Hekk hu, fl-14 ta’ Marzu.

  THE CHAIRMAN:  U unanimament qablu …

  IS-SUR MARIO FALZON:  Kien hemm żewġ membri biss li astjenew, l-oħrajn qablu li jmorru għal-likwidazzjoni.

  THE CHAIRMAN:  Jiġifieri l-membri kollha li jiffurmaw il-koperattiva, minbarra tnejn, qablu li jmorru għal-likwidazzjoni.

  IS-SUR MARIO FALZON:  Mill-membri li kien hemm preżenti.

  THE CHAIRMAN:  Tista’ tgħid kemm kien hemm membri preżenti ?

  IS-SUR MARIO FALZON:  17-il membru. 

  THE CHAIRMAN:  U l-koperattiva kemm tinkorpora membri?

  IS-SUR MARIO FALZON:  Mill-informazzjoni li għandna aħna jidher li kien hemm madwar 70, imma seta’ kien hemm xi riżenji li ma nformawniex bihom għalkemm aħna ktibnilhom.  Jiġifieri ma nistax naċċertak kemm kien hemm membri reġistrati magħha.

  ONOR. JOSEPH ABELA:  Imma wieħed mill-obbligi tal-bord skond il-liġi huwa li jżomm reġistru updated tal-membri tal-koperattivi.  Allura kif qed tgħidilna li l-bord m’għandux lista aġġornata tal-membri?  

  IS-SUR MARIO FALZON:  Għax jekk ma ssirx il-laqgħa ġenerali ma jkunx jista’ ikollna l-lista tal-membri.

  ONOR. JOSEPH ABELA:  Bejn Ġunju 2004 meta ħareġ dan ir-rapport sa Marzu 2006 meta talbu għal-likwidazzjoni, saru laqgħat ġenerali?  Għax suppost li intom tagħmlu monitoring ukoll tal-laqgħat ġenerali u jkollhom records tagħhom.

  IS-SUR MARIO FALZON:  Fil-fatt saret waħda f’Mejju 2005.

  ONOR. JOSEPH ABELA:  U għandkom minuti tagħha?  

  IS-SUR MARIO FALZON:  Iva.

  ONOR. JOSEPH ABELA:  Jiġifieri sa Mejju 2005 kontu tafu kemm huma l-membri.

  IS-SUR MARIO FALZON
:  Le, għax fil-laqgħa ġenerali ma tawniex il-lista tal-membri u għalkemm ktibna biex jibagħtulna an updated list, ma bagħtuhilniex.  Issa jekk irċevewx l-ittra jew le ma nistax nikkonferma, pero` aħna ktibnilhom biex jibagħtulna an updated list tal-membri.

  ONOR. JOSEPH ABELA:  Imma wieħed mill-obbligi tagħkom skond il-liġi huwa li żżommu registered address tal-koperattivi kollha.  Mela qed ngħidu li d-dipartiment ta’ l-agrikoltura kien jikteb lil dawn in-nies u ma jafx jekk irċevewx l-ittri jew le, inti tikteb lil dawn in-nies u ma tafx jekk irċevewhomx, jien għandi ittri ta’ avukati li kkuntattjaw lill-koperattiva u ma jafux jekk waslux lanqas …  Bħala bord tal-koperattiva, suppost li jekk ikun hemm bidla fir-registered address tkunu tafu biha.  Ma ħassejtekx li għandek tistaqsi x’inhu jiġri minn dawn l-ittri?

  IS-SUR MARIO FALZON:  L-onus ta’ bdil f’indirizz qiegħed fuq il-koperattiva mhux fuq il-bord.  Fil-fatt jekk tħares lejn subartiklu 2 ta’ artiklu 37 tara li dan jgħid li bdil f’indirizz għandu jiġi avżat lill-bord u mhux il-bord joqgħod jistaqsi jekk bidlux l-indirizz.  Kif se jkun jaf il-bord jekk inbidilx l-indirizz jew le?

  THE CHAIRMAN:  Imma għal-laqgħat ġenerali r-rappreżentant tal-bord kien preżenti?  

  IS-SUR MARIO FALZON:  Iva, għal-laqgħa li saret f’Mejju 2005 kien hemm preżenti rappreżentant tagħna għalkemm again, il-bord m’huwiex obbligat li jibgħat rappreżentant, imma f’dan il-każ konna bgħatna.  

  THE CHAIRMAN:  Imma jekk wara inkjesta l-bord ma jibgħatx rappreżentant għal-laqgħa ġenerali allura veru li nistgħu ngħidu li qiegħed fi stat ta’ kriżi u jkun qiegħed hemm għal xejn!

  IS-SUR MARIO FALZON:  Iva, jien għalhekk għedtlek li bgħatna.

  THE CHAIRMAN:  Fil-laqgħa ġenerali r-rappreżentant staqsa kemm huwa t-total ta’ membri tal-koperattiva?  Qed nistaqsi dan għax jekk hemm 70 membru u r-riżoluzzjoni biex tiġi llikwidata tittieħed minn 17-il membru tajjeb li nkunu nafu eżatt il-parametri ta’ l-affarijiet kif inhuma.  

  IS-SUR MARIO FALZON:  Hawnhekk m’għandix ir-rapport tal-laqgħa li saret din is-sena, pero` naf bid-deċiżjoni li ttieħdet għalkemm ma nafx jekk ir-rappreżentant tal-bord staqsiex dik id-domanda.  

  THE CHAIRMAN:  Mela sa laqgħa  oħra – għax issa sar il-ħin u se jkollna naġġornaw – nitlob li jkollna l-minuti ddettaljati ta’ l-aħħar laqgħa ġenerali li qed issemmi.

  IS-SUR MARIO FALZON:  Liema waħda?  Ta’ l-2005, jew l-aħħar waħda fejn iddeċidew li jmorru għal-likwidazzjoni?

  THE CHAIRMAN:  Tat-tnejn.  

  ONOR. JOSEPH ABELA:  Mr Chairman, nitlob ukoll li jkollna kopja tat-transcripts ta’ l-inkjesta.

  THE CHAIRMAN:  Nitlobkom sabiex tgħaddulna dawn id-dokumenti qabel il-laqgħa li jmiss ħalli jilħqu jiġu distribwiti lill-Membri.

  IS-SUR MARIO FALZON:  Mr Chairman, fil-fatt jien ħallejtlek pakkett bid-dokumenti kollha li ppreparajt, għandek l-accounts tal-koperattiva u kopja ta’ l-inkjesta.

  THE CHAIRMAN:  Tajjeb.  Mela dan il-pakkett se jkun għand is-segretarja tal-kumitat u l-Membri jistgħu jirriferu għandha għalih.  

  IS-SUR MARIO FALZON:  Mr Chairman, kemm nivverifika eżatt xi talbtuna.  Mela rridu nibagħtu kopja taċ-ċertifikat tar-reġistrazzjoni, kopja tar-rapport ta’ inkjesta, kopja tal-business plan oriġinali – jekk kien hemm l-applikazzjoni ta’ l-1997, il-minuti ta’ l-aħħar laqgħa u t-transcripts ta’ l-inkjesta. 

  THE CHAIRMAN:  Hekk hu.  Nirringrazzjakom.  Il-Kumitat huwa aġġornat.

Fid-8:48p.m. il-Kumitat aġġorna.

